
920 മത രാജശ്രീ വടെക്കെ അധികാരി സുപ്പ്രഡെണ്ടെർ കൃസ്തൊപ്പർ പീലി സാഹെബ
 അവർകൾക്ക കടത്തനാട്ട പൊർള്ളാതിരി ഒദയവർമ്മ രാജാ അവർകൾ സലാം, എന്നാൽ
 മകരമാസം 10 നു സാഹബ അവർകൾ കൊടുത്തയച്ച കത്ത ബാഇച്ച അവസ്ഥ
 മനസ്സിലാകയും ചെയ്തു. വെടിമരുന്ന കൊടുപ്പാൻ നാം അപെക്ഷിച്ച പ്രകാരം തന്നെ
 കല്പന ആയപ്രകാരം സാഹെബ അവർകൾ എഴുതുകകൊണ്ട നമുക്ക എത്രെയും
 വളര പ്രസാദമാകയും ചെയ്തു. കൊണ്ടുവരെണ്ടുന്നതിനെ നമ്മുടെ ആളുകളെ സാഹെബ
 അവർകളെ സമീപത്ത അയക്കുകയും ചെയ്യാം. ഒന്നാം ഗെഡുവിന്റെ ഉറുപ്പ്യക രണ്ട
 ഒഹരി ആയിട്ട ബൊധിപ്പിക്കാമെന്ന നാം സാഹെബ അവർകളൊട പറെകയും ചെയ്തു.
 ഇവിടെ വന്ന വിസ്തരിക്കും പൊൾ 15 നുക്ക പാതി ഉറുപ്പ്യക കുടുപ്പാൻ രാജ്യത്തിൽ നിന്ന
 തീർന്നിട്ട വരിക ഇല്ല എന്ന ബൊധിക്കകൊണ്ട സാഹെബ അവർകൾക്ക നാം വാക്ക
 കൊടുത്തതിന്ന വിത്യാസം വരെരുത എന്നവെച്ചിട്ട അത്രെ ചൊഉവ്വക്കാരൻ മൂസ്സയൊട
 20,000 ഉറുപ്പ്യക സർക്കാരിൽ ബൊധിപ്പിക്കുവാൻ നാം കടം വാങ്ങി ഇരിക്കുന്നു. ഈ
 ഉറുപ്പ്യക ഇരുപതിനായിഇരവും മൂസ്സ പറെഞ്ഞപ്രകാരം സർക്കാരിൽ ബൊധിപ്പിക്കയും
 ചെയ്യും. അതിന്ന രെശ്ശീത കൊടുത്ത അയക്കുക വെണം. ശെഷം ഉറുപ്പ്യക തെകച്ചി
 ബൊധിപ്പിക്കെണ്ടതിനെ രാജ്യത്തനിന്ന മുതൽ പിരിപ്പാൻ നമ്മാൽ ആകുന്ന പ്രയത്നം
 ചെയ്യുന്ന. എല്ലാം കാരിയത്തിനും സാഹെബ അവർകളെ സ്നെഹം ഉണ്ടാഇരിക്കയും
 വെണം. എന്നാൽ കൊല്ലം 973 മത മകരമാസം 11 നു ഇങ്കിരിയസ്സു കൊല്ലം 1798 മത
 ജനവരി മാസം 21 നു എഴുതി വന്നത. മകരമാസം 13 നു ജനവരിമാസം 23 നു ഇവിട
 എത്തി. പെർപ്പാക്കി.

921 മത രാജശ്രീ വടെക്കെ അധികാരി തലച്ചെരി തുക്കിടി സുപ്രഡെണ്ടർ കൃസ്തൊപ്പർ
 പീലി സ്സായ്പു അവർകൾ ചൊഉവ്വക്കാരെൻ വപ്പെനും ദെവരസ പണ്ടാരിക്കും
 ചൊഉവക്കാരൻ മുസ്സക്കും ബാന്നിയമ്പലത്ത് കൊയാമ്മുവിനുംകൂടി എഴുതിയത
യെന്നാൽ നിങ്ങൾ എഴുതി അയച്ച കത്ത എത്തി. അതിൽ ഉള്ള അവസ്ഥകൾ
 ബൊധിക്കയും ചെയ്തു. നാം മുൻമ്പെ എഴുതിയ കത്തിൽ മറുനാട്ടകാരരിക്ക മൊളക് ഇത്ര
 വിലക്ക വിറ്റു എന്നും നമുക്ക അറിയിപ്പാനായിട്ട എഴുതി അയച്ചിരുന്നു. ബഹുമാനപ്പെട്ട
 കുമ്പഞ്ഞിക്ക വിറ്റതിന്റെ കണക്ക കൊണ്ട എഴുതി അയച്ചിട്ടില്ല. അതുകൊണ്ട കൊല്ലം
 958ആമത മുതൽ 962 ആമത വൊളത്തെക്ക മൊളക മറനാട്ടകാരരിക്ക വിറ്റതിന്റെ വെല
 ഇത്ത്ര ആയിരുന്നതെന്ന നമുക്ക അറിഇക്കയും വെണം. ശെഷം 968 ആമതിലെ മൊളക
 9 ഉറുപ്പ്യ വെലക്ക് കുടിയാമ്മാരൊട പണ്ടാരകല്പനക്കകൊണ്ട പണ്ടാരത്തിൽ കൊടുത്തു
 ഇരിക്കുന്ന എന്ന നിങ്ങൾ എഴുതിയ കത്തിൽ ഉണ്ടാഇരുന്നുയെല്ലൊ. അതിന്റെത
 തെല്ലർസാഹെബ അവർകൾ രണ്ടതറഇൽ കുടിയാമ്മാരൊട നൂറ ഉറുപ്പ്യക്ക മൊളക
 കൊള്ളുകയും ചെയ്തു. മറനാടുകൾക്ക നിങ്ങൾ 9 ഉറുപ്പ്യക്കുമൊളക വിറ്റു എന്ന നമുക്ക
 ഒരു നാളും ബൊധിച്ചിട്ടുമില്ല. അതുകൊണ്ട സർക്കാരിൽ 9 ഉറുപ്പ്യക്ക മുളക
 കൊടുത്തുയെന്നുള്ള വാക്കിന്റെ പെർ നമുക്ക ബൊധിപ്പിക്കയും വെണം. എന്നാൽ
 കൊല്ലം 973 മത മകരമാസം 13 നു ഇങ്കിരിയസ്സു കൊല്ലം 1798 ആമത ജനവരിമാസം 23 നു
 തലച്ചെരി വർത്തകർക്ക എഴുതി അയച്ചതിന്റെ പെർപ്പ.

